
					ఈ పుట అచ్చుదిద్దబడ్డది

దనతోడఁ గూడి రా దక్షిణద్వార - మున వాలి యవ్వాలిపుత్రుండు విడిసెఁ.

బసతో సుషేణుని బవననందనుఁడు - వెసఁ గూర్చుకొని బాహువిక్రమం బొప్ప

వాఁడె పో యీలంక వడిఁ గాల్చినట్టి - వాఁ డనఁ బడమటివాకిట విడిసె.

మేటిగాఁ బెద్ద నమ్మిన ముప్పదాఱు - కోటులకపినాయకులు తన్నుఁ గొలువ

విసువక వీరుఁడై విశదంబు గాఁగ - వెస రాముపడమట విడిసె నర్కజుఁడు

పస గల భల్లూకబలములు గొలువ - నసమానబలయుతుం డై మహాబలుఁడు

అంబుధు లే డొక్క టైనచందమున - జాంబవంతుఁడు రాముసన్నిధి విడిసె

మనుజేశుఁ డపుడు లక్ష్మణవిభీషణులఁ - గనుఁగొని పల్కె నుత్కంఠ దీపింప1850

“వనచరావలుల నవారితబలులఁ - బనుపుఁడు మఱియును బైదళంబుగను

నెక్కడ నేమియు నేమఱకుండ - నొక్కొక్కపద్మ మొక్కొక్కవాకిటను”

ననవుడు నలుఁడును హర్యుడు సంపాతి - యనువారు “మనము శస్త్రాస్త్రసంతతుల

మిగిలి రాక్షసకోటిమీఁదఁ బెల్లుగను - దగిలి యిక్కడనె యుద్ధంబు సేయుదము"

అని పల్క రాముఁ డయ్యగచరాధిపులఁ - గనుఁగొని యపు డొక్కకట్టడ సేసి

"క్రందైనసందడి కయ్యంబునందు - నిందు నందును మన మెఱుఁగంగవలయు

కపిరూపములే కాని కామరూపములు - కపటరూపంబులు గాకుండుఁ" డనుచు

నిటు రామునానతి నెల్లవానరుల - నటు లంకచుట్టు నత్యంతవేగమున

నిశ్చలచిత్తులై నెలకొని పూర్వ - పశ్చిమోత్తరయామ్యభాగము ల్నిండి

పదియోజనంబుల పరపున వీడిసి - పదిలులై యుండి రప్రతిమవిక్రములు
1860

వికృతవాలంబులు వికృతాననములు - వికృతదంష్ట్రంబులు వికృతనఖాళి

యమరంగఁ దరుశైలహస్తులై పేర్చి - సమరంబు సేయంగ సన్నద్ధులైన

వారియదల్పులు వారియార్పులును - వారిహుంకారరవంబులు చెలఁగ

భీమమై లంకలోఁ బేర్చి యాదైత్య - భామినీజనుల గర్భంబులు గలఁగె.

నట్టికోలాహలం బంతయుఁ జూచి - నెట్టన రాక్షసనికరంబు బెదరె,

కమలాప్తకులుఁ డప్డు కల్యాణరాముఁ - డమితసత్త్వోన్నతుం డతిదయాశాలి

“రావణునొద్దికి రాయబారంబు - పోవను నెవ్వని బుత్తెంత" మనుచుఁ

గపికులోత్తముఁ డైన కంజాప్తసుతునిఁ - గపిరాజుఁ బంపుట కార్యంబుగాదు

బల్లిదుం డగు జాంబవంతుఁ బంపుటకు - నెల్లవిధంబుల నెఱుఁగఁడు వాఁడు

పరమవిక్రమశాలిఁ బవమానసుతుని - మరలను బంపుట మర్యాద గాదు
1870

భుజవిక్రమంబున భూరివేగమున - భుజగవైరికి సరిపోలు నంగదుని

నంపుట మే" లని యతివేడ్క - నెంచి సంపద వెలయంగ సర్వజ్ఞుఁ డైన

మనుజేశుఁ డంతట మంత్రులతోడి - యనుమతిఁ గైకొని యంగదుఁ బిల్చి

"యరిగి రావణుతోడ నజునిచేఁ గన్న - వరగర్వమున మునివరుల దేవతల












[image: ]

[image: ]

"https://te.wikisource.org/w/index.php?title=పుట:Ranganatha_Ramayanamu.pdf/345&oldid=430552" నుండి వెలికితీశారు


					వర్గం: 	అచ్చుదిద్దబడినవి




				

			
			
		

		
			

		 ఈ పేజీలో చివరి మార్పు 4 ఫిబ్రవరి 2024న 05:20కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

